Kristín Björnsdóttir

Kristín fæddist í Húnavatnssýslu árið 1909 og var ævi hennar ævintýri líkust. Fyrstu árum starfsævi sinnar varði Kristín hjá Landssímastöðinni í Reykjavík, með árshléi þegar hún fór til London til að læra á hið nýja langlínusamband til Íslands. Í London starfaði hún einnig sem tískumódel. Árið 1937 fór Kristín aftur til útlanda og þá til lengri dvalar. Hún dvaldist m.a. í Frakklandi og á Ítalíu. Þar kynntist hún ýmsum framámönnum og var m.a. um tíma málakennari Eddu Mussolini, dóttur einræðisherrans ítalska. Kristín kynntist á stríðsárunum mörgum háttsettum Þjóðverjum sem vildu fá hana sem njósnara í Kaíró. Þegar hún neitaði eindregið var hún send í fangabúðir fasista þar sem hún dvaldi við illan aðbúnað í þrjú ár með öðrum pólitískum föngum.

Kristín starfaði með Rauða kross deild Bandaríkjanna eftir að Bandaríkjamenn leystu fangana úr haldi. Eftir komuna til Bandaríkjanna hóf Kristín nám við skóla stórfyrirtækisins IBM. Þegar Ísland gerðist aðili að Sameinuðu þjóðunum, árið 1946, kom það í hlut Kristínar, sem þá hafði hafið störf hjá alþjóðasamtökunum, að draga íslenska fánann að húni fyrir framan byggingu Sameinuðu þjóðanna sem þá var í Lake Success, skammt fyrir utan New York. Kristín starfaði fyrir samtökin í tvo áratugi og fluttist heim til Íslands þegar hún lét af störfum, 60 ára gömul. Kristín Björnsdóttir lést á hjúkrunarheimilinu Skjóli aðfaranótt 11. október 1994, 85 ára að aldri. 

Þegar Kristín lést árið 1994 arfleiddi hún Styrktarfélag lamaðra og fatlaðra og Krabbameinsfélag Íslands að stærstum hluta eigna sinna og fékk hvort félag 26,1 milljón króna. Annar helmingur fjárins, sem Kristín lét Styrktarfélaginu eftir, var notaður til að greiða stofnkostnað nýrrar sundlaugar að Háaleitisbraut sem tekin var í notkun vorið 1997. Úr hinum helmingnum var gerður “Styrktarsjóður Kristínar Björnsdóttur fv. starfsmanns Sameinuðu þjóðanna” sem ætlaður er til að aðstoða og mennta fötluð börn og unglinga svo að uppvöxtur þeirra verði sem líkastur uppvexti og möguleikum heilbrigðra barna. 

Sérstakur styrktarsjóður var einnig stofnaður hjá Krabbameinsfélaginu og skyldi fé úr honum varið til umönnunar krabbameinsveikra barna og rannsókna á krabbameini í börnum og unglingum. 

